
Shri Shaileshashtakam

શ્રીશૈલેશાષ્ટકમ્

શ્રીદેવરાજગુરુભિરનુગૃહીતં
શ્રીરસ્તુ ।
શ્રીમતે હયગ્રીવાય નમઃ ।
શ્રીમતે રામાનુજાય નમઃ ॥
સૌમ્યજામાતૃયોગીન્દ્રચરણામ્બુજષટ્પદમ્ ।
દેવરાજગુરું વન્દે દિવ્યજ્ઞાનપ્રદં શુભમ્ ॥
શેષઃ શ્રીમાનજનિ હિ પુરા સૌમ્યજામાતૃયોગી

ભોગી ભૂતસ્તદનુ ભગવાન્ રાઘવસ્યાનુજન્મા ।
ભૂત્વા ભવ્યો વરવરમુનિર્ભૂયસા ભાસમાનઃ

રક્ષત્વસ્માન્ રઘુકુલપતેરાસ્થિતો ભદ્રપીઠમ્ ॥ ૧॥
શ્રોતું દ્રાવિડવેદભૂરિવિવૃતિં  સૌમ્યોપયન્તુર્મુનેઃ

ઉત્કણ્ઠાઽસ્તિ મમૈનમાનયત તં તાર્ક્ષ્યાશ્રયં મણ્ડપમ્ ।
આવિશ્યાર્ચકમૂચિવાનિતિ મુદા નિશ્શેષલોકાન્વિતઃ

રઙ્ગી  વત્સરમેકમેવમશ‍ૃણોત્ વ્યક્તં યથોક્તક્રમાત્ ॥ ૨॥
શ્રીભૂભ્યાં રઙ્ગનાથે  શઠજિદુપનિષદ્ વ્યાક્રિયાં

શ્રોતુકામે શેષસ્સન્તોષયિષ્યન્ વરવરમુનિતાં પ્રાપ્ય યો વર્તતેઽગ્રે ।
કાષાયશ્રીતુલસ્યમ્બુજમણિસુશિખાયજ્ઞસૂત્રત્રિદણ્ડૈઃ

ભાન્તં શુભ્રોર્ધ્વપુણ્ડ્રં  સ્મર હૃદય સદા કોશમુદ્રાઙ્કહસ્તમ્ ॥ ૩॥
કૃપયા પરયા સ રઙ્ગરાટ્  મહિમાનં મહતાં પ્રકાશયન્ ।
લુલુભે સ્વયમેવ ચેતસા વરયોગિપ્રવરસ્ય શિષ્યતામ્ ॥ ૪॥
સમાપ્તૌ ગ્રન્થસ્ય પ્રથિતવિવિધોપાયનચયે

પરં સજ્જીભૂતે વરવરમુનેરઙ્ઘ્રિસવિધે  ।
હઠાદ્બાલઃ કશ્ચિત્ કુત ઇતિ નિરસ્તોઽપ્યુપગતઃ

જગૌ રઙ્ગેશાખ્યઃ  પરિણતચતુર્હાયન ઇદમ્ ॥ ૫॥
શ્રીમાન્ રઙ્ગેશ્વરો  યદ્વકુલવરવચોભાષ્યસારાર્થજાતં

શ્રુત્વા સૌમ્યોપયન્તા મુનિવરચરણે ચ્છાત્રભાવં પ્રપન્નઃ ।
શ્રીશૈલેશેતિ પદ્યં ખગપતિનિલયે મણ્ડપે તત્સમાપ્તૌ

ઉક્ત્વાઽધ્યેતવ્યમેતન્નિખિલ- નિજગૃહેષ્વાદિશત્તત્તદાદૌ ॥ ૬॥
વેદાદૌ પૂર્વમુક્ત્વા હરિરિતિ સુજનો વક્તિ પશ્ચાદ્યથોમિત્યેવં

વક્તવ્યમેતદ્વકુલધરવચોઽનુશ્રવારમ્ભકાલે ।
શ્રીશૈલેશેતિ પદ્યં પ્રથમમથ સતાં સંપ્રદાયૈકનિષ્ઠૈઃ

લક્ષ્મીનાથેતિ પદ્યં સ્વયમિતિ ભગવાનાદિશદ્રઙ્ગનાથઃ  ॥ ૭॥
યદ્વદ્વક્તું ન યુક્તં પ્રણવહરિપદાભ્યન્તરેઽન્યત્પદં તત્

કૃષ્ણેત્યેતત્કદાચિન્મુનિશતવચનૈર્વૈદિકૈર્બ્રહ્મનિષ્ઠૈઃ ।
તદ્વદ્રઙ્ગેશભક્તૈઃ  શમદમનિયતૈઃ સાધુભિસ્તત્ત્વવિદ્ભિઃ

વક્તું યુક્તં ન મધ્યે સપદિ નિયતયોરેતયોઃ પદ્યમન્યત્ ॥ ૮॥
શઠરિપુરેક એવ કમલાપતિદિવ્યકવિઃ

મધુરકવિર્યથા ચ શઠજિન્મુનિમુખ્યકવિઃ ।
યતિકુલપુઙ્ગવસ્ય  ભુવિ રઙ્ગસુધાકવિરાટ્

વરવરયોગિનો વરદરાજકવિશ્ચ તથા ॥ ૯॥
ઇતિ શ્રીશૈલેશાષ્ટકં સમાપ્તમ્ ।

